
A.L. 274 tal-2018

ATT DWAR L-IMPIEGI U R-RELAZZJONIJIET 
INDUSTRIJALI 

(KAP. 452)

Regolamenti tal-2018 dwar Payslip Dettaljata 

BIS-SAĦĦA tas-setgħat mogħtija bl-artikolu 48(2) tal-Att dwar
l-Impiegi Relazzjonijiet Industrijali, il-Ministru għal Affarijiet
Ewropej u Ugwaljanza għamlet dawn ir-regolamenti li ġejjin:

Titolu.1. It-titolu ta’ dawn ir-regolamenti huwa r-Regolamenti tal-
2018 dwar Payslip Dettaljata. 

Tifsir.
Kap. 452.

2. Għall-finijiet ta’ dawn ir-regolamenti, "l-Att" għandha
tfisser l-Att dwar l-Impiegi u r-Relazzjonijiet Industrijali u sakemm il-
kuntest ma jitlobx xort’oħra, termini u espressjonijiet użati f’dawn ir-
regolamenti għandhom ikollhom l-istess tifsira mogħtija lilhom taħt l-
Att.

Obbligu li 
tingħata payslip 
dettaljata.

3. (1) Il-prinċipal huwa obbligat li jagħti lill-impjegati
tiegħu payslip dettaljata qabel jew fid-data ta’ meta jinħarġu l-pagi
skont l-artikolu 22 tal-Att. 

(2) Il-payslip dettaljata mogħtija skont dawn ir-regolamenti
għandha tinkludi l-isem tal-prinċipal u tal-impjegat, l-indirizz tal-
prinċipal u t-titolu tal-pożizzjoni tal-impjegat, is-somma totali tal-pagi
mħallsa u l-breakdown tagħha, u l-perjodu li fir-rigward tiegħu l-
kontenut tiegħu jirrelata. Għandha tinkludi wkoll minn tal-anqas l-
informazzjoni li ġejja u l-pagi relatati magħha:

(a) in-numru ta’ sigħat normali maħduma inkluż dawk
maħduma fil-ġurnata tal-Ħadd jew btala pubblika meta dan ikun
parti mis-sigħat skedati normali tax-xogħol;

(b) in-numru ta’ sigħat imħallsa bħala overtime jew
b’rata speċjali klassifikati bħala dawk li nħadmu barra s-sigħat
ta’ xogħol f’ġurnata jew fil-ġimgħa, sigħat maħduma l-Ħadd jew
fi btala pubblika; 

(ċ) in-numru ta’ sigħat ta’ leave annwali li ttieħdu u l-
bilanċ ta’ leave li jkun fadal;

(d) in-numru ta’ sigħat ta’ leave għall-mard li ttieħdu
matul sena kalendarja; 

(e) il-pagi bażiċi riċevuti;

(f) breakdown ta’ kwalunkwe bonuses, allowances jew
commissions riċevuti; u 

(g) kwalunkwe tnaqqis effettwat, inkluż
kontribuzzjonijiet tas-sigurtà soċjali nazzjonali, taxxa u oħrajn. 

Qlib fil-piż tal-
prova.

4. (1) Jekk prinċipal li huwa marbut li jagħti payslip
dettaljata lil impjegat skont dawn ir-regolamenti, jonqos milli jagħmel
dan, minbarra li jkun ħati ta’ reat kontra dawn ir-regolamenti, fi
kwalunkwe proċeduri mibdija bis-saħħa tal-Att, ordni jew regolamenti
maħruġa taħtu, għandu jkun il-prinċipal illi għandu jippreżenta prova
illi, lil hinn minn kull dubju dettat mir-raġuni, tiskulpah minn
kwalunkwe ħtija. 

(2) Sakemm ma tinġiebx prova kuntrarja, fi kwalunkwe każ
fejn ikun hemm żewġ payslips differenti relatati mal-istess perjodu li
jiġu preżentati lid-Direttur jew quddiem kwalunkwe qorti tal-ġustizzja,
il-payslip li tipprevali għandha tkun il-payslip l-aktar favorevoli għall-
impjegat konċernat.

Pieni. 5. Kull persuna li tikser id-dispożizzjonijiet ta’ dawn ir-
regolamenti tkun ħatja ta’ reat u għandha, meta tinstab ħatja, teħel
multa ta’ mhux anqas minn ħames mitt (€500) euro u ta’ mhux aktar
minn elf, mija u ħamsa u sittin euro (€1,165). 

